Antur yr Actau


Ffordd yr anialwch? I beth mae isio i mi fynd yno?
Actau pennod 8, adnod 26-40
Galla i ddychmygu Philip yn cerdded ar hyd y ffordd rhwng Jerwsalem a Gasa, yn methu’n glir a deall pam fod Duw wedi gofyn iddo fynd i ganol nunlle!  Mae Cristnogion yn cael eu hunain mewn llefydd a sefyllfaoedd heb ddeall yn iawn pam – ond wedyn mae Duw yn rhoi cyfle iddyn nhw weithio drosto.  Dyna ddigwyddodd i David Wilkerson yn y 60au pan gafodd ei arwain i Efrog Newydd, yn weinidog ifanc.  Cafodd gyfle yno i rannu’r Efengyl gydag aelodau treisgar gangiau Efrog Newydd – a daeth llawer ohonyn nhw i garu’r Iesu a newid eu ffordd o fyw yn gyfan gwbl. Darllena The Cross and the Switchblade, i gael yr hanes cyffrous.

Canghellor y Trysorlys yn Ethiopia oedd y person fyddai’n cael help gan Philip y diwrnod arbennig yma.  Pam fod y dyn hwn wedi dod i Jerwsalem?  Busnes?  Neu efallai bod ganddo diddordeb yn y ffydd Iddewig a’r Deml.  Beth bynnag oedd y rheswm, roedd ganddo gopi o lyfr y proffwyd Eseia ac roedd yn darllen y sgrôl yn uchel wrth deithio.  Llyfr yn yr Hen Destament ydy Eseia.  Roedd Eseia  yn byw yn Jerwsalem yn yr 8fed ganrif cyn Crist. Mae Cristnogion yn credu bod rhannau o’i lyfr yn disgrifio Iesu a’r hyn fyddai’n digwydd iddo ar y groes, ac fel byddai Duw yn achub pobl trwy Iesu. Darllena Eseia pennod 53 i weld os wyt ti’n gallu gweld hyn.       
Os oedd Philip yn methu deall pam fod Duw wedi gofyn iddo fynd i’r anialwch, mae’n siŵr fod yr Ethiop yn methu deall pam fod yna ddyn yn rhedeg wrth ochr ei gerbyd, yn gofyn os oedd o’n deall y llyfr roedd yn ei ddarllen!!   Ond mae’n barod i gyfaddef ei fod yn cael trafferth i ddeall ystyr y geiriau ac mae Philip yn cael cyfle i rannu’r newydd da am Iesu.  Dydy’r Beibl ddim yn llyfr hawdd ei ddeall bob amser, felly os wyt ti’n cael trafferth, rwyt ti mewn cwmni da!  Ond mae yna help i’w gael –mae yna ddosbarthiadau Beiblaidd yn cael eu cynnal mewn eglwysi, ac mae  esboniadau modern yn help wrth i ti ddarllen dy Feibl.  Ac un peth mae’r Testament Newydd yn ei addo dro ar ôl tro ydy bod yr Ysbryd Glân yn barod i’n helpu ni i ddeall yr Ysgrythur.  Bydd Duw wrth ei fodd os wyt ti’n gofyn am help yr Ysbryd.

Mae’n rhaid fod Philip wedi sôn am fedydd, achos wrth iddyn nhw basio heibio rhywle ble roedd dŵr, mae’r Ethiop yn gofyn am gael ei fedyddio yn y fan a’r lle.  Mae’r bedydd yn symbol pwysig i’r Cristion – mae’n symbol bod person yn cael ei lanhau o’i bechod oherwydd ei ffydd yn Iesu, a’i fod yn dechrau ar gyfnod cwbl newydd yn ei fywyd, bywyd yn perthyn i Iesu Grist.

Mae’r Ethiop yn cario ymlaen ar ei daith – yn llawen, wedi dechrau ar fywyd newydd. A Philip – wel, darllena’r adnodau i weld beth ddigwyddodd iddo fo. Pwy ddywedodd fod dilyn Iesu Grist yn boring!!  

